Zaburi 120-124   Kusafiri Yerusalemu kwa ibada

Katika tafsiri nyingine za Biblia, Zaburi 15 zinazofuata, yaani kutoka Zaburi ya 120 hadi 134, kila moja imetanguliwa na maneno haya: 'Wimbo wa kukwea' au 'Wimbo wa kwendajuu'. Inavyoonekana, Zaburi hizo ziliimbwa na waabudu waliotoka katika maeneo mbalimbali ya nchi walipokuwa wakisafiri kwenda Yerusalemu katika sikukuu mbalimbali za kila mwaka.

Kama Zaburi hizo tangu mwanzo ziliandikwa kwa makusudi hayo au sivyo si neno, lakini zilipangwa katika utaratibu ambao mwabudu alianza safari yake katika eneo la mbali, akasafiri katika nchi yote mpaka alipofika Yerusalemu, akafika hekaluni, na mwisho akashiriki katika sherehe za hekalu.
Mkusanyo unaanza kwa kilio cha mtu mmoja anayeishi mbali sana naye anaudhiwa vikali na majirani zake (120:1-2). Matukano yao yanamchoma kama mishale iliyochongoka na kama mkaa wa moto. Anaomba adhabu ya Mungu juu yao iwaumize vivyo hivyo (3-4). Amechoka na kuonewa. Yuko kama mtu aishiye katika nchi ya mbali anapozungukwa na makabila ya kigeni yanayomchukia. Anataka kushika njia na kusafiri hadi Yerusalemu na kutafuta amani na kuburudika rohoni katika nyumba ya Mungu (5-7).
Mwabudu anaposafiri katika nchi ya milima, anajua kwamba Mungu aliyeumba milima yote atamhifadhi na kumsaidia (121:1-2). Hata usiku akilala kando ya njia, Mungu ambaye kamwe halali usingizi, anakesha juu yake (3-4). Mungu anamlinda katika hatari zote mchana na usiku (5-6). Atampeleka Yerusalemu salama na hata kumrudisha nyumbani kwake tena (7-8).
Katika furaha ya matazamio mazuri, msafiri anajisikia kama ndoto yake imekwisha timizwa. Anakumbuka Zaburi ya Daudi, na huko anajiona akisimama Yerusalemu kama Daudi alivyofanya zamani (122:1-2). Anaona Yerusalemu kama jiji zuri lililojengwa vizuri kabisa, ambapo makabila ya Is​raeli yameunganika katika ibada ya BWANA, na BWANA anapotawala watu wake kwa njia ya kiti cha enzi cha Daudi (3-5). Anaomba Mungu siku zote alinde jiji hilo na kuwafanikisha watu wake (6-8). Yeye mwenyewe atafanya yote awezayo kwa wema wa jiji hilo (9).

Watu wasiomjali Mungu wanamdhihaki msafiri maskini pamqja na watu wengine ambao wakati huo wamejiunga naye kwa safari ile ya taabu kwa makusudi ya kushiriki katika sikukuu ya dini huko Yerusalemu. Wasafiri wanamwomba Mungu awape nafuu fulani ya safari yao akiwanyamazisha wale wanaowadhihaki (123:1-4).
Wasafiri wanaoudhiwa tena wanakumbuka mazoea ya Daudi na kuimba mojawapo ya Zaburi zake ambayo inafanana na hali ya safari yao. Kama vile Daudi alivyoudhiwa na maadui, hata wao pia. Kwa njia ya neema na nguvu za Mungu tu walihifadhiwa wasipatwe na hali mbaya zaidi (124:1-3). Maadui zao ni wabaya na waharibifu kama maji mengi yanayofurisha mito (4-5), wakatili kama wanyama wa mwitu (6) na wenye hila kama wawindaji wategao ndege (7), lakini Mwumbaji mkuu yupo upande wa wasafiri (8).
Zaburi 125-128   Mafunzo kutoka Yerusalemu

Waabudu wanaposafiri kuelekea Yerusalemu, wanakumbuka baadhi ya matukio ambayo yamelipata jiji hilo, wakiona mambo hayo kama mazoea ya kawaida ambayo hata watu wa Mungu wanapaswa kuyapata. Kwa mfano, mwamini ni kama Yerusalemu katika usalama na ulinzi wake (125:1-2). Ingawa Yerusalemu mara nyingine ilitawaliwa na maadui, maadui wale hawakuruhusiwa kutawala jiji hilo kwa muda mrefu, watu wa Mungu wasije wakapoteza imani yao kwake (3). Kwa njia iyo hiyo Mungu anawahifadhi watu wake wenye haki na kuwaadhibu maadui zao (4-5).

Siku nyingine Mungu aliokoa Yerusalemu na maadui wengine waliokuwa wameteka nyara katika nchi, wakatishia kubomoa hata jiji kuu. Waisraeli wakafurahia msaada na wokovu wa Mungu (126:1-3). Lakini matatizo yao yalikuwa hayajaisha. Kazi ngumu iliwakabili kwa kutengeneza upya nchi iliyoharibika. Walimtegemea Mungu atoe maji katika eneo la ukame wa Negebu, lakini walielewa pia kwamba walipaswa kufanya kazi ngumu na kwa muda mrefu kabla ya kufurahia matunda ya nchi yake tena. Mafundisho kwa wasafiri ni kwamba, wanapaswa kuvumilia shida wakitaka kufurahia baraka za Mungu (4-6).
Ikiwa ni kutawala Yerusalemu au kujenga nyumba ya ukoo, utawala mkuu wa Mungu lazima ukubaliwe. Kuhangaika na kujiharibu moyo kwa masumbufu ya mchana na kukesha usiku ni dalili ya ukosefu wa kumwamini Mungu (127:1-2). Wasafiri wanapoendelea katika safari yao na kukaribia lengo lao, wanajipa moyo kumwamini Mungu, wakikumbuka kwamba familia kubwa na yenye afya ni baraka itokayo kwa Mungu. Pia inampa mtu nguvu, uthabiti na heshima katika jumuia (3-5).
Kama maisha ya watu yanaonyesha tabia ya kutegemea, kuvumilia na kutii, watafurahia baraka na usalama wa binafsi na nyumba yenye furaha (128:1-4). Mahali po pote Mungu anapoishi, ikiwa katika nyumba ya mtu binafsi au Yerusalemu, watu wake wanafurahia baraka zake tele (5-6).
Zaburi 129-131    Kujiandaa kwa ibada

Wasafiri wakizingatia matatizo ya kale ya historia ya Israeli, wanakumbuka kwamba tangu siku za 'ujana' wa taifa huko Misri, Waisraeli waliteswa. Watu walipigwa migongoni walipokuwa watumwa, lakini Mungu alikata kamba zilizowafunga utumwani akawaweka hum (129:1-4). Wakati huo tena wanahangaishwa na wale wanaowachukia. Maadui wale warudishwe na Mungu, naye awafanye wasifae kama nyasi zinazokauka katika jua kali (5-7). Wakiachwa bila marafiki zao, maadui hawatakuwa na watu wa kuwasaidia (8).

Wasafiri wanapokaribia hekalu wanatambua dhambi zao. Wanajua kwamba wanahitaji msamaha, kwa sababu mwenye dhambi hawezi kusimama mbele ya Mungu Mtakatifu katika hekalu lake (130:1-4). Wanangojea uhakika wa msamaha wa Mungu kwa hamu kama vile walinzi wa usiku wanavyotazamia mwanga wa asubuhi (5-6). Lakini wakati wote wana matumaini ya utulivu kwamba Mungu katika upendo wake atawasamehe (7-8).

Wakikumbuka msamaha wa dhambi zao, waabudu wakati huo wako tayari kuingia hekaluni kwa kumwabudu Mungu katika ibada takatifu. Wanajaa ufahamu wa ukuu wa tukio hilo nao wanajinyenyekeza kweli mbele ya Mungu. Wanakiri kwamba hawawezi kuelewa njia zote za Mungu, lakini hata hivyo wanatulia wakijua kwamba Yeye yu karibu nao naye anawafariji (131:1-3).

Zaburi 132-134   Nyumba ya ibada kwa Waisraeli

Ziara ya hekaluni ni tukio linalofaa kukumbuka chanzo cha hekalu hilo. Kwa shida kubwa Daudi alileta sanduku la agano Yerusalemu kwa makusudi ya kumjengea Mungu nyumba (132:1-5; taz.2Sam 6:3-13; 7:1-3; taz. pia maelezo ya Zab 24). Daudi alileta sanduku hilo kutoka Kiryath-yearimu (iliyojulikana pia kwa jina la Baali-Yuda, na hapa inaitwa Errata katika konde la Yearimu; taz.2Sam 6:2; lNya 13:5), akaliweka Yerusalemu kwa furaha na shangwe kuu (6-9; taz.2Sam 6:14-19).
Ingawa Daudi alitaka kujenga nyumba ya Mungu Yerusalemu, Mungu alikusudia mambo makubwa zaidi kwa Daudi. Alitaka kumjengea Daudi nyumba Yerusalemu, lakini siyo nyumba ya mawe, bali nasaba ya kifalme, yaani wazao wake wangetawala kutoka Sayuni ambapo Mungu alikaa (10-14; taz.2Sam 7:4-16). Mungu angewapa watu wake vitu vyote walivyphitaji kwa maisha yenye afya ya kimwili na ya kiroho (15-16). Angempa mfalme wa mbari ya Daudi mamlaka, mafanikio, ushindi na utukufu (17-18).
Mtunzi anafurahi akiwaona Waisraeli kutoka sehemu zote za nchi wakiabudu pamoja katika ushirika Yerusalemu. Anaona jambo hilo la ajabu na utukufu kabisa kama mfano wa uzuri wa manukato yenye harufu nzuri ya mafuta ya pekee yaliyotumiwa kwa kumpaka kuhani mkuu. Lina baridi na upya kama umande ushukao kutoka Mlima Hermoni (133:1-3).
Katika mwisho wa shughuli za sikukuu mojawapo, waabudu wanawaaga makuhani na Walawi kwa siku hiyo wakiwahamasisha kumsifu Mungu (134:1-2). Makuhani na Walawi wanaitikia wakiwatakia waabudu baraka za Mungu (3). Maneno haya yanamaliza mfululizo wa nyimbo 15 za 'kukwea' au za 'kwendajuu'.
Zaburi 135-136    Mungu alichagua Israeli

Nyimbo mbili zilizotumiwa katika ibada za hadhara zimeandikwa hapa pamoja, wa kwanza ukiwa wimbo wa sifa na wa pili wa shukrani. Nyimbo hizi mbili zinafanana, zote mbili zikikumbusha matendo ya upendo wa Mungu katika viumbe vya ulimwengu na kwa ajili ya Is​raeli. Matendo hayo yanaonyesha ukuu wa Mungu usio na mfano, na kwa upande mwingine yanaonyesha ubatili wa miungu ya wapagani.

Wito mkubwa unatolewa kwa waabudu waliokutana hekaluni ili wamsifu Mungu, kwa sababu alichagua Israeli kuwa taifa lake (135:1-4). Uchaguzi huo wa Mungu kwa Israeli unaonekana kuwa jambo la maana zaidi kwa kuona kwamba tendo lo lote la Mungu ni uamuzi wa uhuru wake mwenyewe. Lina uhakika na uthabiti kama matendo yake yote ya uumbaji na utawala wa ulimwengu (5-7). Alionyesha ulinzi wake wa pekee kwa Israeli alipowaokoa kutoka Misri, akiwashinda maadui zao na kuwapa nchi ya Kanaani kuwa nchi yao hasa (8-14). Kinyume chake, miungu ya mataifa mengine ni vipande vya vitu tu kama vile fedha na dhahabu (15-18). Kwa hiyo Waisraeli wote wanapaswa kushukuru sana wakimwabudu Mungu wao wa agano (19-21).

Katika mapokeo ya Wayahudi, Zaburi ya 136 iliimbwa baada ya 'Hallel' (yaani sifa kuu) ya sikukuu ya Pasaka (taz. maelezo yaliyotangulia Zab 113). Katika kila aya kiongozi anaimba habari ya ukuu wa Mungu na mkutano unaitikia kwamba jambo hilo linaonekana katika uaminifu wa upendo wake kwa watu wake, ni upendo usio na mwisho. BWANA ndiye mwema; Yeye ndiye Mungu wa pekee aliye wa kweli (136:1-3). Ana hekima kamili naye aliumba vitu vyote (4-9). Aliwaokoa Waisraeli kutoka utumwa wa Misri (10-15), akawapa ushindi juu ya maadui zao (16-20) akawaongoza na kuwapeleka Kanaani (21-22). Haya yote hayakutokea kwa sababu watu walistahili baraka zake, bali kwa sababu Mungu aliwapenda (23-26).
Zaburi 137   Dhidi ya mtesi wa Babeli

Waisraeli walioimba wimbo huu mara ya kwanza walikuwa wafungwa huko Babeli, wakifanya kazi ya utumwa karibu na mto fulani. Wasimamizi wao wa Babeli walijaribu kujifurahisha na kuwaumiza watumwa wao wakati walipokuwa wakiwasimamia, wakawaagiza wawaimbie baadhi ya nyimbo za furaha za uzuri wa Yerusalemu (1-3). Matusi ya ukatili ya watesi wa watumwa yanaumiza mioyo ya Waisraeli, kwa sababu jiji lao la Yerusalemu walilolipenda limebomolewa. Wangewezaje kusahau maana ya Yerusalemu kwao wakiimba nyimbo ambazo wakati huo zingekuwa dhihaka tu? Na haya yote kwa ajili ya kuwafurahisha watesi wao?! Badala yake wangependelea kuwa bubu kuliko kufanya jambo kama hilo (4-6).
Wakati wa kubomolewa Yerusalemu Waedomu walikuwa wamewatia moyo Wababeli katika kazi yao ya kubomoa jiji hilo (7), lakini Wababeli ndio waliokuwa wamewaua Wayerusalemu kwa ukatili. Mtunzi anatangaza laana dhidi ya Wababeli. Laiti wangelipizwa kisasi na kuteswa kwa uuaji jinsi walivyowafanyia wengine (7-9).
Zaburi 138   Mungu wa kila mtu

Daudi anajiona akionyesha jinsi miungu isivyofaa na jinsi Mungu wa kweli alivyo mkuu. Mungu huyo anawapenda watu wake, anajibu maombi yao na ku-wapa nguvu ya kukabiliana na matatizo ya maisha kwaujasiri (138:1-3).

Watawala wa mataifa mengine pia wangepaswa kumjua Mungu huyo, kwa sababu machoni pake daraja lao la juu haliwafanyi kuwa bora kuliko maskini na wenye ukiwa (4-6). Jambo hili linamtia mtunzi matumaini makubwa, kwa sababu yeye mara nyingi yuko katika hali ya kunyenyekezwa na watu wanaojaribu kumwua. Anajua kwamba Mungu atakuwa mwaminifu kwa kutimiza ahadi yake ya kumwokoa (7-8).
Zaburi 139    Mungu ajuaye yote na aliopo kila mahali

Mungu anajua mambo yote ya mtunzi, anayofanya, anayofikiri, anakokwenda na anayosema (139:1-4). Mwandishi anatambua kwamba Mungu anamzingira kila upande, na jambo hili linamsababisha ajisikie kuwa mdogo asiyeweza kujimudu (5-6). Mtu anaweza kujaribiwa kutafuta njia ya kutoroka kutoka uwepo wa Mungu mwenye nguvu namna hiyo, lakini hawezi kumtoroka Mungu (7-8). Mahali po pote anapoweza kusafiri, Mungu yupo pamoja naye (9-10). Giza na nuru ni sawa machoni pa Mungu anayemwona kila mahali na kila wakati (11-12).

Mungu amemwumba mwanadamu, kwa hiyo anamjua kabisa kimwili na hata kiroho. Hata kabla hajazaliwa, Mungu anajua mambo yote ya maisha yake yatakavyokuwa (13-16). Anapozingatia makusudi ya ajabu na ya siri ya kazi za Mungu, mtunzi anayaona kuwa makubwa mno hata asiweze kuyaelewa, nayo ni mengi zaidi hata asiweze kuyahesabu. Anapoamka baada ya mazingatio yake anajua kwamba Mungu bado yupo pamoja naye (17-18).
Kwa njia ya mazingatio yake mtunzi amemkaribia Mungu sana, kiasi kwamba anawaona watu waovu kama Mungu anavyowaona, anachukia mambo mabaya kwa hasira ile ile ya Mungu, naye anamwomba achukue hatua ya hukumu ya haki (19-22). Lakini anajua pia kwamba yeye mwenyewe hakukamilika. Anamwomba Mungu amwonyeshe dhambi zake, amtakase na amwongoze katika maisha yautakatifu (23-24).
Zaburi 140-143   Matatizo ya watu wamchao Mungu

Zaburi hizi nne zinafanana. Kutokana na Zaburi ya 142 inaonekana kama zote nne zimetungwa wakati Daudi alipomkimbia Sauli (taz. maelezo ya Zaburi 34).

Fitina na masingizio ni silaha kubwa ambazo maadui wa Daudi walizitumia kwa kumshambulia. Watu wale wana sumu ya nyoka na hila ya wawindaji (140:1-5). Lakini BWANA ni Mungu wa Daudi, mtetezi wake ambaye anamtegemea kwa ushindi (6-8). Maadui wa Daudi watapata adhabu inayowafaa wakipata uovu ule ule ambao walimkusudia yeye (9-11). Wenye haki watamsifu Mungu wakiona haki yake, Yeye akiwaadhibu waovu na kuwaokoa wasio nahatia (12-13).
Mtu akisengenywa vibaya kama Daudi alivyofanyiwa wakati huo, anajaribiwa kutumia maneno makali yasiyo na hekima kwa kujibu masengenyo hayo. Daudi anaomba alindwe na dhambi hiyo. Hataki kufuata njia mbaya ya watu waovu (141:1-4). Iwapo mtu wa Mungu wakati wo wote ana sababu ya kumkemea, Daudi anaomba apokee maneno yake kuwa baraka kwake, kana kwamba amepakwa mafuta. Lakini siku zote atapinga uovu (5). Watu lazima waone Mungu akifanya kazi yake, kwa sababu adhabu zake zitawaacha waovu wakiwa wameangamia kabisa (6-7). Wakati huo waovu bado wangali hai, na Daudi anaomba aokolewe na mitego yao waliyomtegea (8-10).
Daudi ambaye bado anaudhiwa na maadui, alikuwa amekimbia Gathi na kufikia pango la Adulamu, ingawa alikuwa hajakutana na jamaa na marafiki zake (ISam 22:1). Amezidiwa na mawazo ya ukiwa. Hali akijiona kuwa hakuna mtu amwangaliaye, anamlilia Mungu (142:1-4). Anamwomba ashughulike na maadui zake, na hivyo amwezeshe kuishi maisha ya kawaida ya uhuru na usalama tena (5-7).
Wazo moja linalomtisha Daudi ni kwamba, Mungu angeweza kuwatumia maadui wale ili kumwadhibu kwa sababu ya dhambi zake. Anajua kwamba yeye ni mwenye dhambi sawa sawa na watu wengine, wala hakuna njia ya kuepuka adhabu, kama Mungu ataamua kuchukua hatua. Kwa hiyo anajikabidhi kabisa katika neema yake, ili apate msamaha na kuokolewa na hatari aliyo nayo (143:1-2). Daudi anamwambia Mungu matatizo yake yote, jinsi alivyoudhiwa na kulazimishwa kuishi katika giza la pango(3-4). Anakumbuka matendo makubwa ya Mungu ya awali, na hapo anamwomba amwokoe tena (5-6). Anaogopa hali ya kutokuwa na matumaini ya watu wanaokufa bila Mungu. Anatamani kupata uzoefu mkubwa zaidi na Mungu (7-8). Anamwomba kwamba baada ya kumwokoa, amfundishe na kumwongoza wakati ujao (9-12).

Zaburi 144    Sifa ya mfalme

Aya nyingi za Zaburi hii zinaonekana sehemu mbalimbali katika kitabu chote. Mkusanyo huu labda ulifanywa kwa kutumiwa na mfalme katika sherehe kubwa za kitaifa.

Mfalme wa Israeli anamsifu Mungu kwa ulinzi wake mkubwa ambao mara nyingi uliwaongoza watu wake wapate ushindi juu ya maadui zao (144:1-2). Mawazo yake kuhusu Mungu yanapopanuka, anamsifu kwa shughuli zake kuhusu watu wote, na hasa kwa sababu watu hawakustahili wema wo wote utokao kwake (3-4). Hapo awali Mungu aliwaokoa watu wake kutoka maadui, naye anaweza kutegemewa kuwaokoa wakati huo na hata wakati ujao ikitokea hali ya hatari (5-8). Jambo hili linamsababisha mfalme kumsifu Mungu kwa ushindi wake mkuu (9-11).
Mfalme akitazama mbele, anaomba taifa liingie katika wakati mpya wa mafanikio, familia zikue na ziwe na afya, mashamba na mifugo vizae matunda yanayotakiwa, na watu wafurahie amani na utulivu. Lakini anawaonya watu kwamba, wanaweza kutazamia baraka hizo tu, kama wataendelea kuwa waaminifu kwa Mungu (12-15).
Zaburi 145-146   Bwana ana fadhili na huruma

Kitabu cha Zaburi kinamalizika kwa nyimbo sita za sifa za kawaida. Wimbo wake wa kwanza ni 'Wimbo wa sifa' wa Daudi, na katika Kiebrania ni 'acrostic' (taz. maelezo yaliyotangulia Zaburi ya 9). Nyimbo nyingine tano hazina jina, lakini zinaanza na kumalizika kwa maneno ya 'Msifuni BWANA' (au 'Haleluya', maana yake ikiwa iyo hiyo ya 'Msifuni BWANA').

Mungu ndiye mkuu, naye anastahili kusifiwa na wanadamu, usiku na mchana, milele na milele (145:1-3). Watu wajuao ukuu wa Mungu watafakari ukuu huo na kuutangaza kwa watu wengine (4-7). Yeye si mkuu tu, bali pi a amejaa wema, akionyesha uaminifu wa agano lake kwa watu wake na upendo wake wa neema kwa watu wote kila mahali (8-9). Watu walioonja upendo wake waonyeshe shukrani yao wakimsifu Yeye na kuwaambia watu wengine habari za matendo yake makuu. Kwa njia hii watasaidia kueneza utawala wake katika maisha ya watu wengine (10-13a).
Misaada ya neema ya Mungu na fadhili zake zinapatikana kila wakati na kwa viumbe vyote (13b-16). Yuko upande wa wale wanaomwita, wanaomheshimu na kumpenda, lakini anawapinga wale ambao katika dhambi zao hukataa neema yake anayotaka kuwapa (17-20). Viumbe vyote, na hasa watu wake, wanapaswa kumpa sifa wakati wote (21).
Wanadamu wote, hata wakionekana kuwa wenye uthabiti sana, hawawezi kutegemewa kabisa wakati wo wote, kwa sababu hawana mamlaka yote, na maisha yao yanaweza kukomeshwa wakati wo wote (146:1-4). Kwa upande mwingine, Mungu anaweza kutegemewa, kwa sababu Yeye ndiye Mwumbaji mwenye mamlaka yote, na uzima wake hauna mwisho (5-6). Pia anawaangalia zaidi watu wanaopata shida ya umaskini na ya kudhulumiwa, vizuizi vya kimwili na wasiwasi katika jumuia (7-10).
Zaburi 147-150   Msifuni BWANA

Watu wa Mungu wanapaswa kumsifu Yeye daima kwa fadhili zake zenye upendo na kwa fadhili zake juu yao hasa (147:1-2), kwa uangalifu wake juu ya wote wenye huzuni na shida (3), kwa utunzaji wake wa viumbe vyote (4) na kwa uangalifu wake zaidi kwa wapole na wanyonge (5-6). Mungu anafurahi kutoa mahitaji kwa viumbe vyote (7-9). Lakini katika viumbe vyake vyote, anapendezwa zaidi na wale ambao katika unyenyekevu wao hutegemea upendo wake daima (10-11). Kwa sababu hiyo anapendezwa na Waisraeli kuliko na mataifa mengine. Anawahifadhi watu wake na kuwapa chakula kizuri (12-14). Akituma hewa yenye baridi sana, anawafanya wawe na nguvu ya kuvumilia mambo magumu. Akituma hali ya hewa nzuri anawakumbusha kwamba bado anawaangalia (15-18). Zaidi ya yote, amewapa Neno lake ambalo kwa njia yake wanaweza kumjua na hivyo kumpendeza zaidi (19-20).

Viumbe vyote vinaonyesha maajabu ya Mungu, na kwa kufanya hivyo vinamsifu. Kuanzia katika viumbe vyake vya juu kabisa, kama vile malaika, mpaka wanyama wote wa duniani, sifa zinapanda hata zimfikie huko juu. Kuanzia juu kabisa angani hadi vilindi vya bahari, Jina lake linasifiwa (148:1- 10). Hasa wanadamu wanapaswa kumsifu. Watu wote duniani, bila ya kujali tofauti za umri au cheo wanapaswa kumsifu na kumwinua Mungu. Wamsifu si kwa sababu tu ni BWANA na mwenye mamlaka yote, bali kwa sababu kwa njia ya Israeli amejijulisha kwao (11-14).
Watu wa Israeli wanapokutana ili kuabudu, wana sababu hasa ya kumsifu Mungu. Licha ya kuwa Mwumbaji wao, pia anawatawala. Yeye ni mfalme wao (149:1-3). Wao ni wajumbe wa Mungu wanaoeneza utawala wake kwa wanadamu wote.
Kwa hiyo, ushindi juu ya maadui zake ni sababu ya sifa ya Mungu na hata ya sherehe kubwa ya kitaifa (4-5). Lakini kama utawala wa Mungu unataka kuenezwa duniani, ni lazima waasi waadhibiwe kwanza (6-9).
Zaburi ya mwisho inaonyesha kilele cha kitabu chote. Waabudu wa hekaluni wanashirikiana na malaika wa mbinguni katika kumsifu Mungu kwa ukuu wa nafsi yake na kwa matendo yake (150:1-2). Kwa kila njia iwezekanayo watu wote wa kila mahali wamsifu Mungu (3-6).
